
者處以軍法縱之者罰無赦達等頓首受命師至鎮江元

平章定定遁去卽克其城兵不血刃號令嚴肅城中晏然

不知有兵遂分兵下丹陽金壇諸縣

四月士誠寇宜興　上命耿君用援之宜興要地勢所必

爭君用賈勇先登力戰死之以其子炳文代領其衆

六月命鄧愈邵成華高華雲龍等將兵進攻廣德路克之

○彰德李實如黃瓜〈先是有童謠云李生黃瓜民皆無家〉

七月初江南始亂達識帖木邇屢敗議者以爲苗軍可用

遂自寶慶招土官楊完者至淮南殺賊以功累官江浙行

省參政至是士誠破杭州達識帖木邇遁入富陽平章左

答納失里戰死完者乃自嘉興引苗軍及萬户普賢奴擊

敗士誠兵復杭州達識帖木邇乃還○諸將奉　上爲吳

國公以元御史臺爲公府置江南行中書省總吳國事以

李善長宋思顏爲參議李夢祥郭景祥爲左右司郎中侯

原善楊原杲陶安阮弘道爲員外郎孔克仁陳善吾王愷

爲都司王璹爲照磨欒鳳爲管勾夏煜韓子魯爲博士置

江南行樞密院以元帥湯和攝同僉樞密院事置帳前總

置親兵都指揮使司以馮國用爲都指揮使置左右等翼

元帥府以華雲龍唐勝宗陸仲亨鄧愈陳兆先張彪王玉

陳本等爲元帥置五部都先鋒以陶文興陳德等爲之置

--

省都鎮撫司以孫養浩爲鎮撫置理問所以劉禎秦裕爲

理問置提刑按察使司以王習古王德芳爲僉事置兵馬

指揮司譏察奸僞以達必大爲指揮○遣使聘鎮江秦從

龍入見從龍字元之洛陽人初以才薦仕元爲校官累遷

至江南行臺侍御史會兵亂從龍以老避居鎮江王師將

下鎮江　上謂徐達曰爾往下鎮江有秦元之者才器老

成入城當爲吾詢訪此人致吾欲見之意達等至鎮江果

得之還報　上喜卽命兄子文正以白金文綺往聘之旣

至　上親至龍江迎之以入自是無大小皆與謀從龍皆

盡言無隱每以筆書漆閒問答甚密左右皆不知常稱爲

老先生而不名後數年病卒○定遠人王弼率衆歸附弼

有膂力膽畧過人善用雙刀號雙刀王因亂結鄕里少年

立寨於三臺山以自固至是率所部來歸命宿衛帳下○

時鎮江諸郡已定東探浙右張士誠據有平江〈今蘇州府〉擅稱

名號遣將進據毘陵〈今常州府〉旌旗相望　上命徐達率諸將

往征之士誠泰州白駒塲人爲鹽塲綱司牙儈與弟士德

士信俱以公鹽夾帶私鹽緣爲奸利資性輕財好施頗得

衆心癸巳之夏士誠因亂據高郵稱王元朝命丞相脫脫

總大軍討之攻城垂破元主聽信讒言下詔貶謫脱脱師

大潰散賊勢遂熾是年春士誠遣士德將兵渡海攻陷平

